
Septembarip 28-ani 2023 Kalaallit amerikamiullu Ataatsimut Ataatsimiititaliaanit (Joint Committeemit) ataatsimut oqaaseqaat
Allagaq manna Kalaallit Nunaanni aamma USA-mi naalakkersuisunit Ataatsimut Ataatsimiititaliami ataatsimiinnermut atatillugu ataatsimut oqaaseqaataavoq. 
Kalaallit Nunaata aamma USA-p naalakkersuisui Joint Committeemi Kalaallit Nunaanni Qaqortumi Danmarkimi naalakkersuisunit peqataaffigineqartumik septembarip 28-ani ukioq 2023 ataatsimiipput. Illuatungeriit uppernarsaqqippaat aningaasaqarnikkut attaveqatigiinneq nukittorsarniarlugu, ilinniartitaanikkut kulturikkullu paarlaasseqatigiinneq ilisimatuussutsikkullu suleqatigiinneq siuarsarniarlugit, kiisalu illuatungeriinni inuiannit iluaqutaasumik nukissiornermi aatsitassarsiornermilu suliassaqarfimmi ataqatigiissaarisoqarlunilu qanittumik suleqatigiittoqassasoq.

Joint Committee nunat Kalaallit Nunaata aamma USA-p akornanni naalakkersuisunit-naalakkersuisunut suliaqarnermi aaqqissuussamik toqqammaviuvoq. Kalaallit Nunaata USA-llu suleqatigiinnerisa nukittorsarnissaannik aalajangersimasunillu anguniagaqarfiunissaanik siunertaqarpoq, taannalu Kalaallit Nunaata aamma USA-p Pituffik pillugu ataatsimut paaseqatigiinnissaannik, 2020-milu oktoberimi atsiorneqartumit ”Ataatsimut Pilersaarummik” taagorneqartumit aallaaveqarluni.
Naalagaaffinngornissamut Nunanullu Allanut Naalakkersuisoq Vivian Motzfeldt amerikarmiullu Kunngeqarfimmi Danmarkimi aallartitaat Alan M. Leventhal 2023-mi Joint Committeep ataatsimiinnerani aqutsisuupput, tassani nunat attaveqatigiinneranni sukarsuit sisamat: niuerneq aningaasaliinerillu, aatsitassarsiorneq nukissiuteqarnerlu pillugit suleqatigiinneq, kiisalu ilisimatuussutsikkut avatangiisillu tungaatigut suleqatigiinneq oqaluuserineqangaatsiarlutik. Peqqinneq pillugu suleqatigiinneq silalu pillugu apeqqutit aamma oqaluuserineqarput. Joint Committeemi ataatsimiinnermi illuatungeriit naalakkersuisut oktobarip 18-ani 2022-mi ataatsimiinnermit suliassaqarfinni pineqartuni siuariarsimanerit tulleriiaarnissaannut, ukiumilu aggersumi nutaanik anguniagassaliinissamut periarfissiivoq. 

Niuerneq aningaasaliinerillu
Kalaallit Nunaata USA-llu akornanni niuerneq, aningaasaliisarneq takornariaqarnerlu pillugit suleqatigiinneq siuariartortuarpoq (1) Kalaallit Nunaanni Amerikamiut aningaasaliiumasinnaasunut suliniarnerup nukittorsarneratigut; (2) Kalaallit Nunaanni takornariaqarnermi piujuartitsisumik aningaasaqarnerup ineriartornerata siuarsarneratigut; kiisalu (3) Kalaallit Nunaata USA-llu akornanni aningaasarsiornikkut attaveqatigiinnerup annertusarnissaata suliniutigineratigut. Suleqatigiinnerup niuernermut aningaasaliisarnermullu ikorfartuisumik inatsisitigut naalakkersuinikkullu apeqqutinik siuarsaajuarpoq. Apeqqut niuernerulernissamut killiliisoq tassaavoq Kalaallit Nunaata Amerikallu avannaata sinneranut umiarsuarmik toqqaannartumik aqquteqannginnera, sammisarlu tamanna oqaluuserineqarluni. Naalakkersuisut illuatungeriit namminersortut kommunillu suleqatigalugit niuerneq aningaasaliisarnerlu annertusarniarlugit iliuuseqarniarput. U.S.-Greenland Business Forum ingerlanneqareermat, Inuussutissarnermut Niuernermullu Naalakkersuisoqarfik niuernermut aningaasaliisarnermullu nittartakkamik saqqummersitsivoq USAID-ilu niuernermi ikorfartuisarfimmik saqqummersitsilluni. USAID Nalik Venturesimik (Namminersorlutik Oqartussat) suleqatigiinnissamik isumaqatigiissuteqarpoq, soorlu aamma Arctic Circle Businessimik Kommune Kujallermillu isumaqatigiissuteqarsimasoq piujuartitsisumik aningaasaqarnermut aningaasaliisarneq siuariartornerlu pillugit najukkami periusissiorneq nukittorsarniarlugu. Amerikami nunami namminermi ministereqarfimmi teknikkikkut ikiuinermut suliniut najukkani soqutigisaqartut suleqatigalugit Kalaallit Nunaanni sumiiffiit UNESCO-p nunarsuarmi kingornussassanut allattorsimaffianiittut sumiiffiillu allat illersugaasut piujuartitsisumik atorluarneqarnissaat pillugit suliaqarput, niuernermullu ministeriami suliniutip SABIT-ip (USA-mi immikkut ittumik suliffeqarfimmi praktikkernissamik suliniut) takornariaqarnermi suliatigut paarlaasseqatigiinnermik ikorfartuisunik workshopinik ingerlanneqartussat arlaqartut siullersaat saqqummiunniarpaa. Inuussutissarsiorneq pillugu aaqqissuussinermi (Business Roundtable) Alaskami nunat inoqqaavisa piujuartitsisumik takornariaqarnermik ineriartortitsinermi periutsit pitsaanersaat pigisatik Kalaallit Nunaanni suliffeqarfinnut avitseqatigiissutigaat.  

Aatsitassarsiorneq nukissiuteqarnerlu pillugit suleqatigiinneq
Kalaallit Nunaata USA-llu Kalaallit Nunaata Naalakkersuisuisa aatsitassarsiornermi nukissiuteqarnermilu anguniagaat siuarsarniarlugit suleqatigiinnerat ingerlaannassaaq, tamatumani aatsitassanik pingaarutilinnik USA-mut iligiinnullu pingaarutilimmik pisiortorfinngornissamik Kalaallit Nunaata periarfissai ilanngullugit. Tassani ilaapput Kalaallit Nunaata aatsitassaqarnikkut isumalluutit pillugit nammineq periarfissanik ilisimasaqarnera; aningaasaliisarnermut inatsisitigullu atugassarititaasut nukittorsarniarlugit nunani tamalaani periaatsit pitsaassutsillu siuarsimanerpaat ilanngullugit tunniussaqarnissaq; Kalaallit Nunaannut iluaqutaasumik aatsitassarsiornerup piujuartitsisumik ineriartortinneqarnissaanik qulakkeerisumik pitsaassusilimmik aningaasaliisoqarsinnaaneranik soqutiginnilersitsineq. Suleqatigiinnermi ilanngunneqarput: 
· Kalaallit Nunaata mingutsitsinnginnerulernissamut atugassanik aatsitassarsiornikkut isumalluutinik paasinninnerup siuarsarnissaanut nunap sananeqaataa pillugu ilisimatuussutsikkut suliaqarneq niuerfinnullu nukissamik mingutsitsinngitsumik nunarsuarmi pilersuinermut aqqutaasinnaasut, 
· Aatsitassarsiorfiit Kalaallit Nunaanni inuiaqatigiinnut pisussaaffii tunniussaallu pillugit naliliinermut immikkut ilisimasallit innersuussutaat; kiisalu
· USA-p Canadallu issittortaanni immikkut ilisimasalinnik teknikkikkut avitseqateqarneq.  
Nukissiuteqarnermi ataatsimut sulinermi Kalaallit Nunaanni ataavartumik minguitsumillu nukissiornerup atorneqarnera siuarsarniarlugu Kalaallit Nunaata teknikikkut, aningaasarsiornikkut naalakkersuinikkullu periarfissaata ikorfartornissaa ukkatarineqarpoq. Suleqatigiinnermi ilanngunneqarpoq:
· Kalaallit Nunaanni erngup nukinganik annertuumik suliaqarnerni suliarinnittussarsiuusseriaatsip inerisarneqarnissaanik suliaqarneq; 
· Sumiiffinni aalajangersimasuni ataavartumik nukissiuteqarsinnaanerup nalilersornissaanut Nukissiorfiit ikiorniarlugit sumiiffimmi misissueqqaarnerit, naliliinerit siunnersuisullu; kiisalu
· Ataavartumik nukissiuteqarneq, minguitsumik nukissiuteqarneq aningaasarsiorfiginissaanullu periarfissat pillugit aqqutissiuisumik misilittakkat suliffeqarfinni avitseqatigiinnerup sanarfinerullu atuutilersinneqarnissaa.   

Ilinniartitaaneq kulturilu pillugit suleqatigiinneq 
Paarlaasseqatigiinnermik suliniutit tamatumani Amerikami naalakkersuisunit tapersersorneqartoq Arctic Education Alliance aamma tuluttut oqaatsinik piginnaasanik inerisaaneq qanoq ilillutik Kalaallit Nunaanni ilinniartitaanikkut sulisinnaasullu ineriartortinnissaat salliunneqartut ikorfartorneqarsinnaanersut Kalaallit Nunaata USA-llu oqaluuseraat. Suliniutit pioreersut iluanni annertunerusumik iliuuseqarnissaq, kiisalu Kalaallit Nunaanni nuna tamakkerlugu ilinniartitaanermut periusissiami saqqummersinneqangajalersumi anguniakkanik ikorfartuisunik ataatsimut periarfissanik nutaanik misissuinissaq illuatungeriinnit qilanaarineqarpoq.

Avatangiisit ilisimatusarnerlu pillugit suleqatigiinneq
Kalaallit Nunaata USA-llu naqissuserpaat, pinngortitamik ilisimatusarnermi nukittuumik attaveqatigiinnerup attannissaata saniatigut inuiaqatigiinni ilisimatusarnermik suleqatigiinnerup nukittorsarneqarnissaata immikkut pingaartinneqarnissaa pilersaarutigigitsik. Tamanna siullermik Amerikami naalagaaffiup ilisimatusarfiinit immikkut ilisimasalinnik, sammisat ataatsimut soqutigisat pillugit, tamatumani silap allanngoriartornerata nalaani kulturikkut atortuutinik attassinerit ilanngullugit, ataatsimut suliaqarnissamut tikeraartoqarnikkut siuarsaanikkut pissaaq.
